
మేదినీసుతావృత్తాంతుఁడై రామభూమీకాంతుండు వజ్రనిర్ఘోషంబున మానసచరం బగు రాజహంసముంబలె విదీర్ఘమానసుండై నేల వ్రాలి సౌమిత్రిచేత నాశ్వాస్యమానుం డగుచు సకరుణంబుగా బిట్టునిట్టూర్పు నిగిడించుచు విలపింపం దొడంగె.

	చ.	
అరణినిఁ గీలలీల జనకాధ్వరవాటమునందుఁ బొందుగా

ధరణినిఁ బుట్టినట్టి యతిధన్యవు మానవవంశ్యరత్నమై

గురుయశ మొందుపంక్తిరథుకూరిమికోడల వెంచ నిట్టి నీ

కరయ విరామ మయ్యెఁగద హారఘురామున కేమి చెప్పుదున్.

	క.	
పవనజుయత్నము వృథ నలు, నవసేతుక్రియ యథావినాశిని విశిఖం

బు విహతత నందె నీదృ, గ్భవదీయ శుగబ్ధి దాఁటఁగలనా? లలనా!

	ఉ.	
మానుగ నెందునేని బవమానతనూజునిపూన్కి వ్యర్థ మెం

దేని నవీనసేతుకృతికి న్నలుఁడుం జతురత్వ మొదఁ డెం

దేని మదగ్నిబాణమును దీక్ష్ణముగా దిటువంటినీశుగం

భోనిధి నిస్తరింప ననుబోఁటికి శక్యమఁటే వధూమణీ.

	వ.	
ఇత్తెఱంగున విలపించురామునిం గనుంగొని విదితాసురమాయావిశేషుం డగువిభీషణుండు దేవా నీవంటిమహానుభావునకు నస్థానంబున దీనం బగునవస్థాంతరం బేటికి నిరంతరాయమఖనిర్వర్తనార్థంబుగాఁ బురందరారి యొనరించిన కపటకృత్యం బిది, సత్యంబు గా దని తద్వధంబునకు లక్ష్మణుం బురస్కరించికొని నికుంభిలోపరోధంబు గావించిన.

	చ.	
హరిపరివారఘోరనినదారభటిం జలితాంతరంగుఁ డై

గిరిదరినుండి వెల్వడినకేసరియుంబలె రోషభీషణ

స్ఫురణముచేఁ దదధ్వర మపూర్ణముగా నెఱవేర్పఁజేసె దు

ష్కరమగుసంగరంబు బలశాసనశాసనుఁ డద్భుతంబుగన్.

	క.	
ఆవానరసేనకు ఝం, ఝాపాతూలంబు తూలచయమునకుబలెన్

రావణతనయాగ్రణి వి, ద్రావణుఁడై సంచరించె రణరంగమునన్.

	వ.	
ఇట్లనుపదంబును ననీకోన్మథనసంరబ్ధసంవర్తవర్తియగు సమవర్తిచందంబున నమందస్యందనారూఢుం డై వచ్చుసంక్రందనపరిపంథిం గనీ గంధవహనందనస్కంధవర్తి యై సౌమిత్రి ప్రవర్తితనిశితశరధారుం డై శతధారపాణి జంభాసురునింబలె స్తంభితుం జేసిన.



	 114












[image: ]

[image: ]

"https://te.wikisource.org/w/index.php?title=పుట:Chanpuramayanam018866mbp.pdf/154&oldid=316315" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 20 అక్టోబరు 2020న 06:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

